
        
            
                
            
        

    
	Ц. Базаррагчаа 

	 

	ЖААХАН ЖАГАА

	 

	(Өгүүллэгүүд)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1983 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

Хүүхдүүд ээ!

	Ном хэвлэлээ ариг гамтай ашиглана гэдэгт итгэж байна.

	 


МАНАЙ АНГИЙН АЗИЙМАА

	Тэр өглөөний хичээлийн хоёр дахь завсарлагаагаар билээ. Улаан бүчтэй жаал охин Азиймаагийн, бяцхан онигор нүдээрээ үл мэдэг инээвхийлсэн зураг бүхий сонин тарж, ангийнхан маань бөөн баяр болов. Манай ангийнхан дор бүрнээ:

	— Хөө-өөе ээ! Манай Азиймаа!

	— Хараач ээ? Азиймаа байж байна!

	— Оо-ёо-оо? Мундаг юм аа!

	— Азиймаа, чи өөрийгөө таньж байна уу? Хөөе! Хараач!

	— Манай Азиймаа чинь сонинд зураг хөрөгтэйгөө хэвлэгдээд л бүр гараад өглөө шив ээ.

	— Азиймаа гэдэг чинь аль вэ? Наашаа нэг хараач! гэх мэтээр хөхөн хөгжилдөх, хөөр шуугиан болсон хүүхдүүд маань ангиар нэг дуу шуу бололцон байлаа. Тэгтэл багш маань орж ирэв. Өнөөх хөөр хөгжөөн дуу шуугиан сая намжив. Хамгийн урд ширээнд суудаг нэг жаал тэсэж ядсан байдлаар:

	— Багш аа, багш аа! Манай Азиймаагийн зурагтай сонин! хэмээн, гар дахь сониноо дэлгэн үзүүлтэл багш:

	— Тийм ээ, багш нь үзсэн! Танай Азиймаа чинь шударга сайн охин болоод л энэ. Азиймаа бол сайн үйлсийн эзэн. Та нар Азиймаагийнхаа тухай сонинд юу гэж бичсэнийг уншиж үзээ биз дээ? гэж их л бахтай өгүүлжээ.

	— Азиймаагийнхаа тухай чухам юу юу гэж бичсэнийг хүүхдүүд уншсан байлаа. Сониноос уншихаасаа өмнө бүлэг салаа болгон Азиймаагийн сайн үйлс, шударга явдлын тухай хэлэлцэж байсан учир бүүр ч шимтэн уншицгаасан хэрэг.

	Азиймаагийн тухай зурагтай нь хэвлэсэн сонин манай анги сургуулиар барахгүй бүх орон даяар тарсан шүү дээ гэж бодоход нэн таатай. Сайн санааны үзүүрт сүү, сайн үйл салхиар хөлөглөн тардаг гэдэг л энэ дээ! гэж бахдан бодоод Азиймаа руу эргэн харвал тэр ов товхойн сэвхтэй бяцхан шөнтгөр хамар дээгүүр нь хөлс бурзайчихсан, аравтын бутархайнхаа хариуг зөв гаргах гэж байдгаараа мэрийчихсэн сууна. Байдлыг нь ажвал огт юу ч болоогүй юм шиг ерийн л байдгаараа л байна. Багш сурагч хэн боловч сайн үйлс нь улс даяар түгж байгаа охиныг бахдан баяр хөөр бололцож байхад харин Азиймаа хээвнэг сууж байх юм. Угийн даруу, ямар ч юманд ул суурьтай ханддаг сүрхий хэрсүү хүүхэд шүү.

	Манай ангид орж ирсэн багш бүр Азиймаад талархан:

	— Та нарын дотор Азиймаа гэдэг ийм сайн охин байгаа нь бахдууштай хэрэг. Азиймаа бол хүн баярлуулсан байна. Хүнд тустай сайн үйл хийнэ гэдэг ийм л сайхан гэх мэтээр бахархсан сэтгэлийн сургамжийн үг урсгаж байлаа.

	Завсарлагаагаар ахлах ангийн эгч, ах нар манай ангид орж ирэн Азиймаад баяр хүргэж гар бариад:

	— «Ёстой сайн охин!» хэмээн ярилцсаар гарч одно.

	Тэр нэгэн өдөр манай анги ямар их хөл хөдөлгөөнтэй, ямар их баяр хөөртэй байсан гэж санана аа.; Азиймаа охин биеийн тамирын хичээлд өмсөх шаахай олохоор ээжийнхээ өгсөн хорин төгрөгийг аван дэлгүүр рүү гуйжээ. Дэлгүүрт очоод худалдагч эгчид:

	— Биеийн тамирын «кет» авъя! хэмээн мөнгөө гарган барьтал:

	— Одоо би бэлэн мөнгө авахгүй шүү! гэж дээгүүр харан тас намжирдаад:

	— Тэр урд бичүүл! гэж байгаа бололтой зүүн урагш нь толгой дохижээ.

	Азиймаа мөнгөө бичүүлээд эргэн иртэл худалдагч авгай нэгэн хүүхэнтэй ямар нэг маш чухал юм аминчлан яриад Азиймааг хүн гэж анзаарах янзгүй байлаа. Хоёр авгай бие биесээ түлхэж, нудралцан, нүд ам нь янз бүр болон наг наг инээлцээд мөд салах янз алга.

	Хоёр авгайн яриа хөөрөө хэзээ дуусахыг хүлээж ядан дэмий л лангууны нь налан, энэ тэрхнийг сонирхсон болон бараг хагас цаг гаруй хүлээжээ. Азиймаа хайран цагаа ямар ч ашиггүй хий дэмий алдаж байгаадаа дотроо харамсавч нэгэнт бичүүлчихсэн болохоор хүлээхээс өөр аргагүй байв. Бараг цаг хүлээж, залхаж ядаад охин:

	— Эгч ээ, юм авъя! гэж хоёр удаа намуухан дууджээ.

	Худалдагч авгай Азиймаагийн дуудахыг дуулсан уу, аль эсхүл түрүүнээс хойш зогссоор байгааг нүднийхээ булангаар харсан уу, шуудхан явсаар ирж, мөнгө бичүүлсэн тасалбарыг нь авуут лангуун доогуураа гар шургуулан нэгэн цаасан хайрцагтай шаахай хайнгууд хан авч өгөөд өнөөх яриа авгай руугаа санд мэнд эргэн харайлгажээ.

	Азиймаа удтал хүлээсэн ч авах гэсэн юмаа авч сугандаа хавчуулан харихаар үүд рүү эргэтэл ээжийнхээ өгсөн нэг төгрөгөөс гадна, дөчин хэдэн мөнгөтэй яваагаа санаад зогтусжээ.

	Чингээд чихэр авч идэх гэж шийдсэн ажээ. Чихрийн тасагт очсон хойноо «Янгир» авах уу, «Говь» авах уу? гэж гайхан байснаа «Янгир» авъя гэж тооцоолоод төгрөг дөчин мөнгөө бичүүлжээ. Азиймаа биеийн тамирын шинэ шаахайтай, бас чихэр авсан учир сэтгэл хоргодох юмгүй гэрийн зүг шуудхан алхсан ажээ.

	Гэртээ оруутаа цаг харвал дэлгүүр рүү яваад цаг гаран болсон байв. Ээж аав нь ч ирэх дөхсөн байж. Гал тогооныхоо өрөөнд орж цай цүү байна уу гэж үзтэл цай чанахгүй бол болохгүй санагдав.

	Сугандаа хавчуулаастай яваа шаахайгаа орон дээрээ шидээд, хувцас хунараа шалавхан сольж, гал тогооныхоо өрөө рүү оров. Охиныг цай хоол бэлдэн суутал эхлээд аав нь, удалгүй ээж нь ажлаасаа ирэв. Ээж аваа хоёр нь цай цүүгээ ууж аваад өрөө рүүгээ оров. Ээж нь өрөөнөөсөө:

	— Азиймаа. Чи нөгөө биеийн тамирынхаа «кет»-ийг авсан уу?

	— Авсан. Миний орон дээр байгаа.

	Ээж охин хоёр өрөө өрөөнөөсөө ингэж ярилцсаны дараа нэгэн хэсэгтээ гэрт хэн ч байхгүй юм шиг чив чимээгүй олов.

	— Муу ээж минь ядраа юм бол уу даа. Түүнээс биш миний охин хичээлээ хий. Хоолоо ээж нь хийе дээ гэсээр ороод л ирэх учиртай хэмээн бодож суужээ. Ажил ихтэй байсан өдрөө ээж нь бүүр ядарчихсан ирдэг. Чингээд жаал хэвтэж амраад босож орон гэрийнхээ ажлыг хийж эхэлдгийг охин юун эс андах билээ. Тийм ч учраас муу ээжийгээ жаал амраг дээ гэхдээ хичээл давтахаа хэсэг хойш тавин хоолоо бэлдэн суужээ. Тэгтэл, гэнэт ээжийнх нь дуу гарч:

	— Хүүе ээ, Азиймаа-аа! Энэ чинь юу болж байна аа?

	— Өвгөн! Чи үүнийг хараач ээ! гэж адгаж сандарсан хоолойгоор охин аав хоёрыг дууджээ.

	Аав охин хоёр юу болов хэмээн тэвдэж, охины өрөө рүү алхтал өөдөөс нь нэг гартаа биеийн тамирын шаахай, нөгөө гартаа сагсайтал мөнгө атгасан ээж нь гарч ирээд мэл гайхан зогсжээ.

	Аав, ээж, охин гурав бие бие рүүгээ харан таг дуугүй хэсэг болжээ. Аав нь:

	— Юу юм бэ, наад их мөнгө чинь?! гэж асууснаар тэр гурав сая яриа хөөрөө бололцов. Ээж нь:

	— Мэдэхгүй ээ! Би яаж мэдэх юм бэ? гээд охин руугаа:

	— Энэ чинь ийм их мөнгө вэ? гэж нэлээн ширүүн хэлэв. Охин нь:

	— Би яаж мэдэх юм бэ? гэв.

	Ээж, охин, аав гурав ахин бие бие рүүгээ харан гурвуулаа асуултын тэмдэг шиг хэсэг зуур зогсов.

	Ээж нь:

	— Юу мэдэхгүй гэж! Чиний авчирсан энэ шаахай дотор л байна шүү дээ. Тэгээд чи мэдэхгүй, бид хоёр мэдэх болж байна уу? гэж уурсав. Аав нь:

	— Чи юунд охиныг загнаад байгаа юм бэ? Наадах чинь мэдэхгүй гэдгээ л хэлж байна шүү дээ гэж учирлаад, эхнэрийнхээ багсайж сагсайтал атгасан төгрөгийг илбэчин хүний илбэ үзэж байгаа мэт гайхан харж харж:

	— Аль вэаа! Наадах чинь юу ч болсон нэг тоолоод үзэх үү? гэжээ.

	Аав, охин, ээж гурав зэрэгцэн сууж байгаад тоолж гарчээ. Тийнхүү тоолж суухдаа тэд үе үе «Ямар их мөнгө вэ!» гэж шогшрон байжээ. Мөнгөө тоолж дуусаад аав нь:

	— Дөрвөн мянга гаруй төгрөг! Энэ чинь тоглоом биш шүү! Энэ чинь худалдагчийн л мөнгө байж таарлаа шүү дээ. Охинд минь авч өгсөн энэ шаахайны хайрцагт мөнгөө хадгалж байгаад мартаад явуулчихгүй юу! хэмээтэл ээж нь:

	— Яг л тэгж таарлаа! Өөр юун ийм их мөнгө байх вэ ээ гэж санал нэгджээ.

	Аав ээж хоёрынхоо энэ тааврыг сонсуут Азиймаа охин:

	— Одоо явъя! Худалдагч эгчид мөнгийг нь аваачиж өгье! гэж яарчээ. Дэлгүүр хаахаас өмнө явъя! гэж охиноо тэвдэж байгааг хараад ээж аав хоёр нь охиноо:

	— Зөв! Миний охины зөв! Пионер хүн ийм л байх ёстой! гэж бахархсан сэтгэлээр өгүүлжээ.

	Азиймааг аав ээж хоёртойгоо дэлгүүрт очих үес хэдийн? хүн амьтны хөл хөдөлгөөн сийрчихсэн байжээ. Өнөөх худалдагч хүүхнийг баахан хүмүүс тойрчихсон байсны дотор сэргийлэхийн хувцастай хоёр ч хүн байв. Худалдагч хүүхэн уйлах ч хэцүү, инээх ч хэцүү болчихсон, уруу дорой царайтай амьтан шал ширтэн, зогсож байжээ.

	Азиймаа охин тэр улсын дэргэд очин, гараа өргөн ёсолж:

	— 4788 төгрөг! хэмээн цангинасан хоолойгоор дуржигнуулж эхэлтэл хүмүүс төгрөгийн тоо дуулуутаа учир явдлыг дор нь ойлгов бололтой, Азиймааг барьж аван үнсэж, тэврэн өөд нь өргөн баяр хөөр болсон гэдэг!

	Азиймаагийн аав ээж хоёр бүхий л учир явдлыг ярьж өгөхөд тэнд байсан хүмүүсийн нүд сэргэж, нүүрт нь баярын мишээл гэрэлтжээ. Худалдагч мөнгөө тоо ёсоор нь хүлээж аваад, Азиймаагийн аав ээж хоёрт баярлаж гялайснаа өчин, охиных нь толгойг илбэн зогсохдоо «Сайн санааны үзүүрт сүү гэдэг үг бий» гэж хоолой чичирхийлүүлэн хэлээд хоёр нүднээсээ дөрвөн том дусал нулимс бөмбөрүүлэв.

	Азиймаа нас тогтсон эмэгтэй хүн тийнхүү уйлж байхыг анх удаа үзээд гайхахын ихээр гайхжээ. Тийнхүү гайхан зогсохдоо:

	— Тэр дөрвөн том дусал нулимсны нэг дусал нь нэг мянган төгрөгийн үнэтэй байж таарна гэж боджээ.

	Манай ангийн Азиймаа гэж ийм нэгэн охин байдаг юм. «Пионерын үнэн» сонинд. «Сайн санааны үзүүрт сүү» гэсэн гарчигтай, бүтэн нүүр найруулал гараагүй юү. Тэр чинг манай Азиймаагийн тухай байсан юм.

	Манай Азиймаа шиг эгэл жирийн, төлөв даруу хүүхэд л ер бишийг бодож болгоож, санаж сэтгэж, хүн олныхоо сэтгэлийг догдлуулж чаддаг юм даа.

	1981 он

	 

	
САЙН АХ

	Намайг бараг сургуулиараа «Зүггүй Жүүгээ», «Дүрсгүй хөх» гэж дууддаг байлаа.

	Автобусны буудалд хоёр хүн миний тухай ярьж байна. Би ард нь очиж сэмхэн чагнавал:

	— Доолио авгайн «дүрсгүй хөх» л тэр байхгүй юу?

	— Багаасаа өөдгүй өссөний л гай тэр дээ.

	— Тун халгаатай хүүхэд...

	— Муу ээжийнхээ чихийг мөн ч халууцуулна вий дээ, хөөрхий!

	Тэр хоёр хүний тийнхүү арга тасарсан байдлаар ярьж байхыг сонсоод:. «Би ер нь мундаг юм аа. Над шиг ингэж олны дотор яригдаж байгаа хүүхэд хаана байна даа! гэж дотроо ямар их маадгар явсан гээ.

	Тэр жил би гуравдугаар ангид сурч байж билээ. Хэдийнээ өглөө болсон бололтой. Ээж маань үглэсээр байна.

	— Одоо босооч! Босох болоогүй юм уу? Чи өнөөдөр хичээлдээ явах хүүхэд үү, үгүй хүүхэд үү? хэмээн яншиж байна. Би дуртай дургүй босов.

	Гадаа хөвөн шиг сэвсгэр цас малгайлан орсоор байна. Өнөөдөр чинь ангийнхаа Цэцгээ Чимгээ хоёрын хүзүү рүү цас чихэх юм байна гэх бодол сэтгэлд нь орж ирүүт хөлийн нь улны гижиг Хүрэх шиг боллоо. Хүүхдүүдтэй цасаар байлдана, гулгана гэж бодохдоо цай хоолоо ч идэж уух дур алга. Хам хум аяга цай уусан болоод л гарч одсон хэрэг.

	Хичээл тараад ангийнхаа хэдэн хүүхэдтэй баахан гулгалаа. Цас хайлмагтан, засмалаар яваа машин тэрэг их л болгоомжтой зайгаа барин, гулгах мэт аажуухан явж байна. Машин битгий хэл явган хүн ч халтирчих гээд бэрх байв. Харин хүүхэд бич дэнд бол гулгаж халтирч л байвал бахтай. Гутлын өсгийд товх тогтон, өндөр өсгийт өмссөн шиг болоход бөөн инээдэм наадам болно.

	Хажуугийн засмалаар өөд сөөргөө машин тэрэг сүлжилдсээр байна. Биднийг яг зам хөндлөн гарах гэж явтал нэгэн сүрхий хурдтай машин айсуй.

	— Энэ онигор жолоочийг хараач! Цөмөөрөө нэг сайн чадъя. Та нар намайг дагаад муухай орилоорой! Мэдэв үү? гэнгүүтээ, хоолойгоо шахан байдаг чадлаараа муухай хашхирлаа.

	Засмалаар яваа машин тэрэг, замаар явсан хүн амьтан цөм юу болов гэсэн байдлаар зогсож ирээд л харж байна. Бидний хормойг шүргэн алдан салхи татуулан өнгөрсөн өнөөх машин ч тэр даруй засмал дээр хойд хоёр дугуй нь ихээ дээр хөөрч ирснээ гялсхийн тас хөндөлдөн зогсов. Машины бүхээгээс намхан нуруутай, балтгар бүдүүн хүн буун харангуутаа бидэн рүү хар хурдаараа айсуй. Бид зугтаалаа. Машиныхаа хаалгыг ч хаачих сэхээгүй, тэвдэж сандарсан жолооч:

	— Ээ үр минь! Ээ элээ! Халаг минь! Аль вэ хаана байна? Хэн бэ? гэж ааг амьсгаагүй хашхичин, хүүхэд хүүхэд рүү сарвалзан харайхад, хэн нэгэн хүүхэд:

	— Тэр хүүхэд! Тэр! гэж намайг заасан бололтой. Өнөөх жолооч миний хойноос харайлган:

	— Ээ үр минь Аль вэ яав? Юу болов? хэмээн хашхичсаар хөөж гарав. Хэдхэн харайгаад л намайг гүйцээд авлаа. Хоёр мөрөн дээрээс минь ухасхийн шүүрэн авуутаа:

	— Аль вэ яав! Юу болов оо! Ээ! Халаг минь! хэмээн чээж нь түхэлзэн, амьсгаа нь оволзон байлаа. Би айх, зовох хослон ухаан жолоогүй шахам яваа жолоочийн царай өөд ч эгцлэн харж чадалгүй дэмий л:

	— Зүгээр! Би яагаа ч үгүй! Зөв зүгээр! гэж учирлав.

	Жолооч, миний ярьж байгааг ер дуулж байгаа янз алга.

	[image: C:\Users\123\Desktop\Оруулах\1\жаахан жагаа\media\image5.jpeg]

	Тэгтэл хүүхдүүд:

	— Ах аа наадах чинь хашхирсан юм. Та хэнийг ч дайраагүй. Яагаа ч үгүй. Зөв зүгээр яваад өнгөрсөн шүү дээ гэж ам амандаа шаагилдан, зам мөрөөрөө явсан жолоочийг ингэж айлгаж сандаргасан намайг зэмлэхийн ихээр зэмлэж байлаа. Жолооч бахь шиг бахим чанга гараараа шуун дээрээс минь атгасан барьцаа зугуухан султгасаар байна. Эргэн тойрон шавсан олны дундуур ахын маань танил дуун гарч:-

	— Явсан газар болгонд хэл ам, хэрэг түвэг удаж явдаг яасан булай вэ! гэсээр олны дундуур зүсэн явсаар дэргэд ирэв.

	Жолооч сая нэг юм ухаан оров бололтой:

	— За хоёулаа явъя! гээд атгасан гараа арай султгасхийн шуудхан машин руугаа хөтлөн алхав.

	Араас бөөн хүүхэд хошууран дагалаа. Тэд хоорондоо:

	— Сэргийлэхэд аваачиж өгөх нь үү дээ, гэж шивэр авир ярилцах нь тодхон сонсогдоно.

	Жолооч намайг бүхээгтээ хүчээр оруулж суулгасан хойноо: '

	— Танай гэр хаана вэ? Гэрт чинь хүргэж өгье гэв. Би чухам яах гэж байгаагийн нь ч ойлгосонгүй. Гэрээ ч зааж өгч чадалгүй уруу царайлан суутал:

	— Чи гэрээ зааж өг л дөө. Би чамайг хүргэж өгье! Чи даанч томоогүй байна. Чи хар л даа, сургуулийн энэ олон хүүхэд цөм чамайг зэмлэж байгааг! Эр хүн эр хүндээ хайртай байх учиртай. Тэгтэл чи сая муу ахынхаа уушги зүрхийг амаар минь гаргачих шахлаа шүү дээ. Хүн чинь хүнийхээ хүчинд явдаг байтал чи ганцаараа болчхоод байгаа юм байна. Энэ олон хүний өмнө шившгээ дэлгэж байгаагаа харж байна уу? гэж яг л том хүнтэй хуучилж байгаа юм шиг ярьж явав.

	Намайг гэрийн үүдэнд буулгахдаа:

	— Эр хүн ганцаардах шиг муухай юм байдаггүй юм шүү! гэж намуухан өгүүлснээ:

	— За, буу! гэж огцомдон хэлж билээ.

	Маргааш нь миний тухай сургуулиар нэг яриа болж, эхлээд ангийн хурлаар, дараа нь багш нарын зөвлөгөөнөөр орж, муу ээжийгээ олны дунд баахан түлж, нулимсыг нь барав. Миний зүггүй, Дүрсгүйгээс болж юу юу болж болох байв аа? Цөмийг дэс дараалан бодож үзлээ.

	Хүүхэд дайрчихлаа гэж санан амиа хорлохоос буцахгүй, бухимдчихсан яваа жолоочийн байдал, нүхээ алдчихсан оготно шиг ийш тийшээ харайлгаж явсан нь одоо ч нүднээ харагдсаар явдаг билээ. Одоо л бодоход хөөрхий тэр жолооч галзуурчихаа шахсан байж шүү дээ. Намайг гэрт хүргэж өгөөд явснаасаа хойш багш нараас байнга сураглаж явдаг гэсэн.

	Тэр жолооч ахтай би олон удаа тааралдсан л даа. Намайг огт таньдаггүй, ажиглаж хардаг ч үгүй өнгөрдөг юм. Харин би бол сайн таньдаг юм.

	Ер нь тэр ахыг хаана ч явсан танина аа. Андашгүй л дээ. Машиныхаа хаалган дээр хоёр том таван хошуутай болчихсон байна билээ.

	Сайн ахын үгэнд орвол Муу нэрээсээ салж болдог л юм байна билээ.

	 

	
ЖААХАН ЖАГАА

	Миний дүүг амьтан хүн жаахан Жагаа гэдэг. Уул нь Жаргал нэртэй юм л даа. Таван нас өнгөрч байгаа боловч гурав дөрөвхөнтэй юм шиг атигар болохоор нь жаахан гэж өхөөрдсөөр байгаад нэршсэн хэрэг.

	Манай Жагааг ямар зүггүй байсан гэж санана аа. Өдөртөө гэр орны бараа харна гэж бараг үгүй ээ. Хавийн хүүхдүүдтэй өдөржин гадаа тоглоно. Тийнхүү тоглохоороо гэр орон, унд хоолоо ч мартана. Ээж маань Жагааг эрж хайж явж олж ирнэ. Арай гэж гэртээ оруулж ирээд, гар нүүрийг нь угаалгаж, хувцас хунарын нь шороо тоосыг цэвэрлэн уух юм өгөхөд ам нь жигтэйхэн цангачихсан нь илт байна. Амныхаа цангааг гаргаж аваад түдэлгүй идэх юм нэхнэ. Тэгэхэд нь ээж:

	— Чамд унд хоолны хэрэг байгаа юм уу? гэж цаашлуулна. Жагаа:

	— Юм идье л дээ! Ээж ээ хүү нь... хоол... хоол идье гэж эрхэлнэ. Хэрвээ Жагааг хоолоо идэж суухад нь гадаа хүүхдийн дуу гарвал хоолоо хаяад л ухасхийн гарна. Ер нь гэртээ байгаа үедээ Жагаа гадаа хүүхэд дуугарах нь уу, үгүй юү гэж байнга чагнаж байдаг бол уу гэмээр хоёр дэлдгэр чих нь үе үе хөдөлж байх шиг харагдана.

	Ээж маань хоол өгөөд:

	— Одоо гадаа битгий шороо ухаж үзээрэй, Жаргал минь! гэж учирлаж байна.

	Жагаа минь тэрхэн үедээ ээжийнхээ үгэнд орж байгаа бололтой том алаг нүд тормолзуулан томоотой нь аргагүй суулаа. Жаахан Жагаа тийнхүү овоо нэг томоотой хүүхэд шиг суухад орон доогуураас халтар муур нь мяо-мяо дуугарсаар хажуугаар нь өнгөртөл ухасхийн сүүлдэж аваад өвөр дээрээ тавив. Муужгай нь яг л үхсэн юм шиг гулжийн өвөр дээр нь хэвтэнэ. Жагаа маань муужгайныхаа хоёр чихээр оролдон сууснаа үсийг нь нэг сөргөөж нэг уруудуулан илж элдэвлэн байна. Тэгтэл гадаа хүүхдийн дуун хадав. Гудамжид хэсэг хүүхэд хөл бөмбөг тоглож байгаа бололтой.

	Жагаагийн маань жаахан биед томдсон мэт харагдаад байдаг хоёр чих нь дэлдэсхийн хөдлөх шиг болов. Гудамжид тоглож буй жаалуудын дууг л чагнаж байгаа бололтой, үе үе нүд нь эргэлдэн чимээгүйхэн тэсэж суулаа. Муураан өвөр дээрээсээ сэмээрхэн буулгаадхаж байгаа харагдлаа. Тэгснээ над руу нүд ирмэн «хэлэв ээ, ; болохгүй шүү!» гэж сануулснаа ээжийн нүдийг хариулж байгаад чимээгүйхэн гарч одов.

	Яг л өвөр дээрээсээ муураа буулгасан шигээ сэмээрхэн гарсан хэрэг. Ээж ч ер анзаарсангүй. Жагаа нэг гарахаараа гэртээ эргэж ирэхийг ямар мэдэх биш дээ. Оройхон ээж маань

	— Дүүгээ олж ир! хэмээн үглэж эхлэв.

	Аль өдөр гарсан хүн чинь орой болтол сураггүй алга болсонд миний ч дургүй хүрэх шиг болов. Би Жагааг хаана тоглож байгааг бараг л гадарлаж байлаа. Ойрмогхон байдаг овоолгоотой элсэн дээр «байлдаж» байгаа юу, эсхүл зүүнтээ тоглоомын талбайд оччихсон шороогоор байшин барилга барьж тоглож байгаагаас зайлахгүй санагдлаа.

	Жагаагаа, би эгчийн ёсоор зандарч загнав. Ер тэгэхгүй бол миний үгэнд орохгүй байж мэднэ. Сүрхий уурлаж байгаа дүрэм үзүүлэн, 

	— Одоо харихгүй юү! Наад дээл хувцас, гар нүүрээ хар л даа! гэж нэлээн ширүүхэн өгүүлэв.

	Гар хуруу ам хамар нь гэж авах юм алга.

	— Балиар хар, хар гахайн торой! гэж хэлмээр санагдав. Гэвч хэлсэнгүй ээ.

	Гэртээ оруулаад гар нүүрийг нь угаахаасаа өмнө толиныхоо урд хөтөлж очоод, халтар нүүрийг нь харуулав.

	— Ийм нүүр нүдтэй ээж аавын хүү гэж байгаад яана! Чи хар л даа наад нүүр царай, нүд амаа! гэж ээж үглэж байна.

	Жаахан Жагаа халтар нүүрээ толинд хараад аргагүй ичиж байгаа бололтой гараа тавиулах гэж зүтгэв. Тэгснээ «Толинд нүүрээ харахгүй!» гэж нүдээ тас аниад зөрүү харан зүтгэв.

	— Чи ийм л балиар хүүхэд байна шүү дээ. Сайн хар! гэж шахаж шавдуулахад улам ичиж уйлан, зөрүү харан зүтгэсээр байв. 

	Тэр өдрөөс хойш нэгэн хэсэг овоо нэг орон гэртээ тоглодог болов. Ээж аав хоёр ч намайг:

	— Дүүгийнхээ аргыг олж, зөв ухаан зарсан гэж магтаж байлаа.

	Уул нь Жагаа маань ааваасаа нэлээн эмээдэг боловч ажил алба нь болж өгөхгүй аав орон гэртээ байхаасаа байхгүй нь их. Ээж бол Жагааг яах ч үгүй, дэмий л баахан үглэнэ. Үглэсээр байгаад улиг домог болсон учир дүү маань ээжийн үгийг бараг тоохгүй болсон билээ. Жаахан дүүгийнхээ энэ байдлыг ажаад байхад нэг л биш санагдана. «Хүн болох багаасаа» гэдэг үг ч бий. Эрэгтэй хүүхдийг багаас нь даруулга, тай сургахгүй бол горьгүй гэж томчуул ярилцдагийг би байн байн санадаг байлаа. Дүүгээ зөв хүмүүжүүлэхэд би л ээждээ туслах хэрэгтэй гэж бодож явдаг болж билээ.

	Нэг өдөр үдээс хойш сургууль руугаа явж ангиа угаачхаад ирсэн чинь Жагаа маань гэртээ алга байв.

	Гэр орноо цэвэрлэж аваад хичээлээ давтлаа. Жагаа алга л байна. Алийн болгон гадаа гаргахгүй хөл хорих вэ дээ. Жаал тогловол тоглог хэмээн бодлоо. Нэлээн орой болов. Жагаагийн сураг чимээ алга. Олж ирэхгүй бол оройхон тийшээ хүйт орж, даарч хөрчих байх гэж бодоод гадагш гарлаа.

	Би дүүгийнхээ хаана, хэнтэй, юугаар тоглож байгааг мэдэх юм чинь. Шуудхан тоглоомын талбай руу очив. Хэдэн хүүхэд бие бие рүүгээ элс шороо цацан байлдаж тоглож байв. Манай Жагаагийн хамаг л нүүр нүд хувцас хунар шороо тоос болж гүйцсэн байлаа.

	Нэг их аашилж загнахын хэрэггүй гэж бодоод:

	— Одоо хоёулаа харья л даа. Орой болчихлоо. Ээж аав хоёр ч ирж яваа гэж аргадангаа хэлээд гараас нь хөтлөхөд тэр дуртай дургүй даган алхлав.

	Гар нь гэж даанч балиартаж гүйцсэн байлаа. Хоёр завжных нь тэнд, дээд уруул дээр нь, хоёр нүднийх нь доохноо шороо тоос тогтож яг л халтар муур шигээ болчихсон байлаа.

	Гэртээ оруутаа зуухны дэргэд хэвтэж байсан сахалт муурыг нь шүүрэн авч толиныхоо өмнө очоод мууртай нь зэрэгцүүлэн харуулаад:

	— Сайн хар даа! Муур шигээ... Та хоёр адилхан болсон байгаа биз. Чи чинь муур юм уу, хүн юм уу? гэж асуусан чинь үг дуу ч үгүй жишүү харан гараа тавиулах гэж зүтгэж гарав.

	Үнэхээр зовж байгаа бололтой. Нүдээ тас аньчхаад л зүтгээд байв. Бушуухан шиг гараас минь мултарч нүүр гараа угаая гэж байгаа бололтой. Баахан ичээж, элдвээр оролдож байгаад тавьтал шуудхан явж хувцасныхаа шороо тоосыг гүвж цэвэрлээд шалавхан шиг гар нүүрээ угаав.

	Жаргал маань хувцас хунараа цэвэрлэж, гар нүүрээ угааж байхдаа дотроо ямар нэг юм бодоод байгаа бололтой таг дуугүй шуухитнан байлаа. Дүүгээ тийнхүү бодол болон байгааг хараад өрөвдөх шиг болов. Гэр орон унд хоолоо мартан тоглохоороо ам нь цангачихсан байдгийг санан:

	— Юм уух уу гэвэл

	— Ууя! гэж амаараа хэлээгүй боловч том алаг нүд нь гар даган харуулдаж, уучлал гуйж байх шиг санагдлаа.

	Цайгаа уусных нь дараа Жагаагаас:

	— Эгч нь дүүдээ нэг тоглоом зааж өгөх үү? гэвэл

	— За гэж сулхан дуугарсан хэрнэ

	— Ямар тоглоом бэ? Тэгье, эгч ээ! хэмээн сэтгэл нь сэргээд явчхаж байгаа нь үзтэл илт байв.

	— Чамд би шатар зааж өгье. Мэдэв үү? гэж хэлээд аавынхаа шатрыг гарган ирж яаж өрдгөөс нь эхлэн зааж гарлаа. Хэдэн өдөр шатрын нүүдэл заалгаад, Жагаа дүү маань сав л хийвэл шатар өрчихсөн «Тоглоё!» гэж шалгаадаг болов.

	Өнөөх гудамжид өдөржин тоглодог ч хаа байх вэ, шатар л нүүж байвал өөр юу ч хэрэггүй, тэхдээ бүүр тоглох болгондоо хожих гэж үнэн голоосоо мэрийдэг болсны нь яана гээ.

	Хааяа хожоод ирэхлээрээ

	— Би эгчийг мад тавьчихлаа! гэж алаг нүдээ тормолзуулан нуг нуг инээж суудаг болсон билээ..

	Ээж аав хоёр маань:

	— Гадуур тэнээд гэрийн бараа харахаа байчихаа шахаад байсан дүүгээ аргыг нь олж ганц зөв зам олсон юм гэж намайг магтах гээд байх болж билээ. Харин би бол магтуулах дургүй.

	 

	1981 он

	 

	
УСНЫ ТЭРЭГ

	Цэцэрлэг хотын хоймор биеэ лүглийгч Булган уул зүрх шиг хэлбэртэй. Тэрхүү уулын хоёр суганаас хүйтэн тунгалаг мөнх уст булаг бургилна. Зүүнтэйгээ нь Жамганы булаг хэмээн нэрлэх агаад тэр булгийн усыг хэдэн арван жилийн туршид хүмүүс ариун ус, рашаан булаг гэж ууж ундаалж ирсэн түүхтэй. Хүн ард маань муу, муухайг үл хүсэхийн учир эдүгээ ч гэсэн тэрхүү ариун усаар ундаалахыг хүсэгч түмэн, ургахын нарнаас жаргахын нарыг хүртэл Жамганы булаг Цэцэрлэг хот хоёрын хооронд цувна.

	Зүрхэн хэлбэрт Булган уулынхаа сугаас ус аваад эргэсэн Жиймаа өвгөн насаа элэгдтэл энэ уулын, энэ булгийн уснаас ууж яваагаа бахархан «Зүрхнээс бүх биеэр тархах цусны адил үнэтэй рашаан минь» гэж амандаа хэлээд хаврын улдсан тэмээ шиг өвдөг нугалан ёог хийтэл суулаа. Тэнгэрийн үүл Булган уулын байц хад, хувинтай усанд нь тольдогдон байхыг өвгөн үзэж сонирхох, бахархах зэрэгцэн байтал дэр дэр дуутай усны тэрэг түрсэн жаал хүү булгийн зүг ирж явах нь харагдлаа.

	Өвгөн тэрхэн зуур хувинтай уснаасаа нүдээ салган, усны тэрэг түрсэн оготор цамцтай жаал хүүг ажин суухад сэргэлэн бор нүдтэй найм естэй л бол уу гэмээр тэр жаал хүү дэр дэр дуут бяцхан тэрэгнийхээ баруун жолоог ялимгүйхэн татан, тоодог тоодог хийн төдхөн зуур холдон оджээ.

	Өвгөн хувинтай ус руугаа харан уул үүлийг сонирхон байтал хойхноо нь хүний зөөлөн амьсгалах нь сонсогдон, ойртсоор өвгөний хувинтай уснаа мөрөн дээрээ хоёр аравтын хувин ус дамнуургадсан өндөрдүүхэн нуруутай, гал улаан бүч дэрвүүлсэн сэргэлэн байрын хүү дамнуургатай усаа санжганах ая айзамд тааруулан намс намс алхлан ус мөрөвчлөөгүй тал руугаа толгойгоо гилжийлгэн явна.

	Жиймаа өвгөн тэр хүүг хувинтай уснаасаа биш өөрийн нүдээр үзвэл хүү өвгөнийг «Яасан их удаан амардаг ах гуай вэ!» гэсэн шиг хөөр тохуутай маягаар ширэв татаад өнгөрөх шиг болжээ. Жамганы булгаас ус авахаар яваа тэр олон хүний ихэнх нь багачуул.

	Тэдний ус зөөх тэрэгний дуу нь хүртэл торон торон, дэрэн: дэрэн гэсэн олон янзын дуутай, газрын хотгор гүдгэрийг тойрох залууртай. Зарим нь хүч төдийлөн оромгүй шаргин дугуйгаар өнхөрч байгаа тэр бүхнийг ажиглаж суугаа өвгөний ард гэнэт хүүхдүүд шуугин, нэгэн зүйл усны тэргийг хичээнгүйлэн сонирхоцгооно. Олны сонирхлыг татан хүүхдийн хүслийг бадраагч тэр «гайхамшигт» тэрэгний эзэн булбарай охиноос нэгэн жаал:

	— Чиний тэрэгний энэ сэнс ямар ашигтай юм бэ? гэж асуухад охин:

	— Энэ сэнс халуунд урдаас салхилуулдаг юмаа гэхэд хүүхдүүд

	— Ямар догь эд вэ! гэлцэнэ. Бас нэг жаал:

	— Чиний тэрэг ус цалгиулдаг уу? гэхэд жаал охин:

	— Үгүй ээ. Голдоо зөөлөвчтэй, ишдээ усаа дүүжлэх пүрштэй гэлээ. Охины тэргийг сонирхогч тэр багачуудын зарим нь илт атаархсан бололтой «үүнийг хийхэд юухан байдаг юм бэ, би маргааш л хийгээд авна» гэж хошигноно.

	Ухаан ур зааж хийсэн догь тэрэгтэй жаал охин сүүлдээ уцаарлангуй болж, 

	— За би явлаа! гээд «Зам тавь» гэсэн дохио өгөхөд нэг бяцхан хүү:

	— Жаал аа, чамд энэ тэргийг аав чинь хийж өгсөн үү?

	— Үгүй ээ

	— Тэгвэл ах чинь хийсэн үү?

	— Үгүй, би өөрөө хийсэн юм гээд «Зам тавь!» гэсэн дохиогоо дахин дуугарган шуудхан гэгч нь явж одлоо.

	Шинэ зүйлийн тэргийг шохоорхож цэц булаалдан буй багачуудыг бахархангуй харж:

	— Одоогийн энэ хүүхдүүдийн ой ухаан уу, эд ер нь юуг ч хийх улс! Бидний үеийн хүүхдүүд хэзээ л ус зөөх тэргээ хүртэл хүч бага зарах биед хялбар болгоё гэж ур гаргаж ухаан санаагаа зориулдаг байлаа даа. Шинэ үеийн шинэ хүмүүс шинэ юмны төлөө... хэмээн амандаа хэлэнгээ:

	— Хүүхдүүд минь уралдацгаа! Маргааш цөмөөрөө ийм тэрэг хийгээд ирээрэй! гэж өндөр дуугаар хэлэхэд хүүхдүүд нэгэн зэрэг шахам өвгөнийг эргэн харцгаажээ.

	 

	
ЭЗЭНТЭЙ МОД

	Хаврын нар ээсэн тогтуун тунгалаг өдөр байв. Хүүхдүүд хувцас хунар, хүрз царил сэлтээ нэг дор овоолж орхиод, хажууханд нь «Муур хулгана болох» гэгч тоглоомоор наадаж байлаа. Хаврын урь анхилсан нар салхинд тийнхүү наадна гэдэг хүүхдэд таатай. Гэвч ирэх учиртай машин алга. Цаг мөч тоолон хүлээнэ гэдэг бас бэрхтэй байжээ. Хаврын өдрийн наран ташихын үес нэгэн жаал охин:

	— Машин! Машин ирлээ! гэж час хийсэн чанга дуугаар хашхирахад хүүхдүүд тоглоомоо сая болив.

	Удаж төдхөн ч үгүй сагсайж багсайтал нь улиас, хайлаас, бургас, харгана ачсан машин тэдэн дээр давхин ирэв. Хүүхдүүд өөр өөрсдийн ухсан нүхэнд суулгах модоо зүсэлж аван буулгах нь буулгаж, суулгах нь суулгаж эхлэв.

	Оройн наран уулсын зулай руу тонгойх үес тэд мод суулгах ажлаа нэгэн зэрэг эхэлсэн шигээ бараг нэгэн зэрэг дууслаа. Харин Хонгорзул Наранзул хоёр охин л бусдаас сүүлдэж модоо суулгаад, шороог нь чигжин, усалж байна.

	Хэдэн хувин ус зөөж хийгээд, тэр хоёр одоо ус нь болох уу, яах бол! гэж бие биеэсээ асуун баахан эргэлзжээ. Ойр хавьд асуухаар хүн даанч алга. Багшаасаа асууя гэвч хэдийнээ яваад өгсөн байлаа. Хоёр охин ахин нэг хувин ус- хийе гэж ярилцаад ус авч буй худаг руугаа явав. Усаа авчраад хоёр дахь хувинтайгаа хийгээд мод суулгасан нүхний амсрын шороон тОгоогоор ус бялхан, түрүүн хувин хувингаар хийгээд байхад ёроолгүй юм шиг чимээ чимээгүйхэн шингээд байсан ч хаа байх вэ болов.

	Хоёр охины суулгаж байгаа зулзаган улиас сагсайсан мөчиртэй бөгөөд мөчир салаа бүхний нь үзүүрт шувууны хөлрөхүй үе булцуу бумбайлдана. Хурууныхаа үзүүрхэхэд имэрч үзэхэд мод биш ямар нэгэн амьтны үс арьс мэт зөөлхөн бөгөөд чангахан нитгэрвэл шүүс гармаар ажээ.

	Хонгорзул, Наранзул хоёр модоо усалж дуусаад дэргэд нь үдэш болтол хоргодон саатжээ. Тэгэхдээ зүгээр зогсоод байсангүй, зулзаган улиасныхаа тал талд нь гарч ус нь шингэх нь үү, үгүй юу хэмээлцэн тогоог нь өндөрлөж, тордсоор үдэш болгов. Яагаад ч юм бэ, бүү мэд, хоёр охинд шинэ суулгасан моднууд нялх нялзрай, энхрий хөөрхөн санагджээ. Тэгтэл бас хуучин тарьсан моднуудтайгаа ижилсэж өгөхгүй ч байгаа юм шиг. Битүү ой шугуй шуугьсан хөвчөөсөө шал өөр газар шороо тоос, чийг бам үнэртсэн гудамжид ирчихсэндээ бишүүрхээд ч байгаа юм шиг харагджээ. Чухам тийм ч учраас бяцхан улиасаа орхиод явчхаж чадахгүй хоргодоод байв.

	Хөндлөнгөөс нь харахад хоёр охин зулзаган улиас гурав тоолбол нас чацуу, төөлбөл бие чацуу мэт агаад гурвуулаа өсөж ургаж яваагаараа эгээ адилхан.

	Хоёр охин:

	— Бид хоёрын тарьсан энэ зулзага ургах бол уу?

	— Харин ээ?!

	— Ургаасай! Өндөр өө гэгч нь ургаасай! Тэгвэл мөн сайхан аа!

	— Тэгвэл бид хоёрын улиасны дэргэдүүр явсан хүн болгон Хонгороо Нараа хоёрын тарьсан мод мөн сайхан ургажээ гэлцээд л мөн догь оо!

	— Ургах л болно! Тордож байгаад ургуулна даа хө.

	— Энэ хүүхдүүдийн орхиод явчихсан эзэнгүй моднууд ургах бол уу?

	— Ёсоор нь зөв суулгасан л бол ургана.

	— Тарьсан мод бүр ургадаг бол мөн сайхан аа!

	— Тэгвэл манай энэ суурин битүү ой дотор л байх шүү дээ.

	[image: Image]

	Хоёр охин ингэж ярилцаж байгаад гэр гэрийн зүг оджээ Тийнхүү явахдаа хоёулаа зулзаган улиасаа эргэн эргэн харсаар явав. Үдшийн бүрийд хөөрхий улиас нь сүүмийн бүдгэрсээр сүүлдээ бараа тасарчээ. Хоёр охиныг холдон явсан хойно: бяцхан улиас нь мэгшин уйлж эхэлжээ. Хөөрхий бяцхан улиасыг уйлж байхыг анзаарсан өндөр сүрлэг нарс:

	— Жаахан дүү минь юунд уйлж унжаав дээ? гэж аргадсан аясаар асуухад зулзаган улиас: 

	— Дүү нь уулаа санаад л уйлж байна гэвэл өвгөн нарс:

	— Битгий уйл! Битгий уйл! Уйлаад яах вэ, улс амьтан шиг! хэмээн тайтгаруулан өхөөрдөхөд нь улиас:

	— Найган шивнэсэн ойгоо санаад байна. Намайг энд юунд авчирсан юм бэ? гэж мэгшин уйлахад өвгөн нарс:

	— Битгий уйл, дүү минь! Бид чам шиг л ууланд ургаад урилгаар энд ирсэн юм гэв. Зулзаган улиас:

	— Тэгвэл би яах бол? гэж хэлээд хариу юу гэх нь вэ гэсэн байдлаар чагнав. Өвгөн нарс бөгшин:

	— Эзэн мэднэ ээ дүү минь. Эзэн л мэднэ! гэж үгээ зөөж тавин өгүүлэв.

	Гудамж цэлийн, хөл хөдөлгөөн хэдийнээ татарч шөнө дүл болжээ. Бяцхан улиас нойр нь нэг л хүрч өгөхгүй байсаар үүр хаяарахаас өмнө нам унтжээ. Нойр нь хүрч өгөхгүй сэрвэлзэн байхдаа үдшээр ярилцсан өнөөх нарсыг дахиад юм ярих сан бол уу гэж горьдохдоо чих тавин чагнасаар байсан ч алин нь ч юм ярьсангүй, нам жим, болжээ. Бодвол нам унтсан биз ээ гэж санаад, үг өдөж, уйлж дуулж нойрыг нь сэргээхээсээ эмээжээ.

	Маргааш өглөө нь нар дээр хөөрсөн хойно бяцхан улиас гүш нойроосоо сэржээ. Сэрэхэд нь уулын зулайд өглөөний наран манхайж байхыг хараад баярлахын ихээр баярлажээ. Яг л ууландаа байгаа юм шиг орой дээр нь хөх тэнгэр уужран цэлийнэ. Үдшийн яриад байсан нарс маань хаана байгаа, аль мод болохыг таних гээд чадсангүй ээ.

	Хонгорзул Наранзул хоёр хичээлээ дөнгөж тараад гэртээ ч харилгүй шууд улиас руугаа очжээ. Хоёр охиныг улиасанд дээрээ ирэхэд хоёр гурван жаал улиаснаас нь урт олс оосорлон өөр нэг модтой холбон уяж хөл бөмбөгчийн хаалга хийгээд тоглож байв.

	Тэр байдлыг хараад хоёр охин бараг л уйлчихаа шахжээ. Жаалуудтай уулзаж, ингэж болохгүйн тухай учир байдлыг учирлан ярьж хэлээд, сургуульд сурдаг эсэхийг нь лавлавал, хоёр нь сургуульд ороогүй хүүхэд байжээ. Хатуу ширүүн, муу муухай үгээр аашилж загнахын оронд ургуулах гэж уулнаас нь авчраад үхүүлэх юм бол ямар хэрэг байх вэ гэж үнэн учрыг эвтэйхэн тайлбарлаж өгсөн чинь сургуульд ороогүй хоёр жаал нь буруу юм хийснээ сүрхий ойлгож:

	— Үүнээс хойш яасан ч ингэж тОглохгүй! гэж дөрвөн хөөрхөн хар нүд тормолзуулан байж өчгөө өгчээ. Харин нэгдүгээр ангийн жаал хүү нь ичсэн ч юм уу, хэдийнээ зугтаан алга болсон байв.

	Хоёр охин өнөөх хоёр жаалтай танилцаж, гэр орон нь хаана байдаг, аав ээж нь юу хийдэг, хэзээ сургуульд орох зэргийг нь асуун лавлаж нэг нэг чихэр өгөөд, дөрвүүлээ нэг «гэрээ» хийх үү гэж гуйтал, хоёр хүү:

	— За тэгье! хэмээн маш дуртай зэрэг шахам өгүүлжээ.

	Хоёр эгчийгээ хичээл тарж иртэл нь бяцхан улиасыг нь харж хамгаалж байхаар болж, хариуд нь хоёр эгч нь зурагтай ном, бас хааяа чихрээр шагнаж байх «гэрээ» хийж тохиролцоод хоёр жаалтай:

	— За, бат уу?

	— Бат! Бат! хэмээн гар барилцан инээлджээ.

	Тэр дөрөв их л хөгжил хөөртэйгөөр модоо усалж, шороог нь засаж янзлан баахан тордов. Түүнээс хойш тэр дөрөв бүр «гэрээ» ёсоор зулзаган улиасныхаа дэргэд уулздаг болсон ажээ. Хоёр охин ч модоо арчилж тордохын дээдээр тордож, хоёр жаал ч «бат» «бат» гэж тохирсноороо сайн харж хамгаалсны ачаар зулзаган улиасны мөчир бүхэн гөлөглөж нахиалаад иржээ.

	Зуны эхэн сарын хуучид гэхэд мөчир салаа, нахиа найлзуураа дааж ядсан хөөрхөн улиас болжээ. Хоёр охин, хоёр жаал хэний нь ч гэсэн дэргэдээ ирэхэд улиас таньж, эрхлэн наадах мэт найгалзан ганхан угтана. Бяцхан улиасаа тийнхүү өдөр хоног өнгөрөх бүр урган төлжиж, өнгө үзэсгэлэн нэмсээр байгааг үзээд хоёр охин жигтэйхэн урам орж, өнөөх хоёр жаал хүүгийн ач гэж магтана.

	Хоёр жаал хүү зарим өдөр хоёр эгчийгээ? удтал хүлээн, бяцхан улиасныхаа дэргэд тоглоно. Хугацаандаа ирж чадаагүй тэр өдөр хоёр эгч нь сургууль дээрээ хурал цуглаан юм уу, эсхүл уулзалт үдэшлэг зэрэг ямар нэгэн ажилтай байсан байна. Түүнээс биш Хонгорзул Наранзул хоёр цастайд ч цагтаа, хуртайд ч хугацаандаа зулзаган улиасанд дээрээ заавал ирдэг байжээ.

	Хоёр сайн эгч, хоёр жаал хүү дөрөв дундаа ганцхан хөөрхөн улиастай.

	1981 он

	 

	
СЭРГЭЛЭН СОСОО 
(Холбоо өгүүллэг)

	 

	1. БӨМБӨГ

	 

	Салхи нь хүртэл цэцгийн үнэртэй хангай нутгийн зуны дэлгэр цагт. Усны шувууд ганганаж, уулын түргэн горхи хоржигнон урснам. Үүдээ сөхсөн гэрүүдийн гадаа дэлгэц дэлгэцээр ааруул идээ ярайна. Гүүн зэлэн дээр ялаархсан адуу хорон: багширна. Зэлний хажуухнаар хор хор хоржигнон урсах бяцхан: горхины хөвөөгөөр хэдэн хүүхэд бөмбөг тоглон, дуу шуу болон: байна. Тэр хэдэн хүүхдийн дотор хөдөөх нэгэн бага сургуулийн хоёрдугаар ангийн сурагч Сосоо, хотоос зуныхаа амралтаар) өвөөгийндөө ирээд байгаа Тагар, Төгөө хоёр байлаа.

	Тэр хоёрын хэн нь юм бэ бүү мэд, нэг хөөрхөн алаг бөмбөгтэй иржээ. Хоёр жаалыг ирсэн тэр өдрөөс хүүхдүүд зүлэг ширэг нь хивс шиг зөөлөн, цэцэг алагласан горхины хөвөндөө бөмбөг тоглодог болжээ. Бөмбөг ч гэж бөмбөг л дөө. Хоёр бөөрөнд дээрээ сүүлээ агссан нялх унаганы зурагтай. Бөмбөг нь унаганы зурагтай болоод ч тэр юм уу, хүүхдүүд гүүн зэлний ойр тойрноор тоглож заншсан байлаа.

	Нэгэн удаа бөмбөг ойж буун, ойж буун өнхөрсөөр тээр хол явжээ. Хойноос нь хөөсөөр яваад гүйцэлгүй алдсан хотын хүү Тагар хаана, юу руу орсныг ч мэдэлгүй бөмбөгөө баахан эрж байгаад нөхдөө даллан дууджээ. Хамгийн түрүүн Төгөө найз нь гүйн хүрч, хоёулаа эрж гарав. Гэвч эрээд эрээд олсонгүй ээ.

	Хаашаа ямар юм руугаа орчихсон байж таарах вэ? хэмээлцэн ярилцан, эрж эрж олох горьдлого тасарчээ.

	Арга барахдаа гүүн зэл тийш нөхөд рүүгээ хартал Сосоо тэргүүтэй хүүхдүүд цөм айсуй явлаа. Тагар Төөгөө хоёр нөхдөө айсуй явааг хараад, сахлаг өвсөн дунд суугаад өгчээ. Нөхөд нь ирж бүгдээрээ эрэлд гарав. Бөмбөгөө олдохгүйд зарим хүүхэд харамсаж, зарим нь цухалдаж байна. Тэгтэл Сосоо:

	— Хүүхдүүд ээ! Битгий сандар! Бид бөмбөгөө олохдоо л олно. Битгий яар! Бөмбөг маань энүүхэн энд байх шиг байна гэжээ.

	Хүүхдүүд Сосоо руу ширтэн:

	— Хаана байна гэж? Хэлээд өг л дөө? хэмээн царайчлангуй аясаар гуйжээ. Сосоо:

	— Бид эрээд эрээд олохгүй байгаа юм чинь... ?! гэж өгүүлээд, хэсэг бодлогошрон дуугүй зогсоод:

	— Тэгэхээр энүүхэн энд хуучин адууны хашааны шонгийн юм уу, тарваганы цооног нүх байна. Бөмбөг маань лав тэр рүү орсон байж таарна гэжээ.

	Хүүхдүүд Сосоогийн яриаг сонсоод:

	— Нээрээ тэгсэн л байж таарлаа.

	— Яа-ааг үнэн. Тэгсэн хэрэг.

	— Аль вэ, тэр нүх чинь хаана байна? Үзье!

	— Яагаа вэ, энэ урдхан нэг нүх байсан, тэр л биз. Тийм үү, Сосоо?

	— Тийм ээ! Тэр нүх чинь л сэжигтэй нүх харагдана. Өөр нүхнүүд байна л даа. Гэтэл зарим нь бөмбөг орохооргүй, багтаж орлоо ч цаашаа лав өнхрөхөөргүй нүхнүүд байна. Тэгэхээр миний хардаад байгаа тэр нүх рүү л орсон байх. Та нар наашаа ир л дээ! гээд Сосоо нөхдөө дагуулан нүх рүү очжээ. Хамгийн эхлээд Тагар тэр нүх рүү тохойгоо далд ортол гараа шургуулаад:

	— Оо-Ёо оо, мухаргүй гүнзгий нүх юм аа! гэсээр толгой сэгсрэн босож ирэв. Дараа нь Төгөө гар явуулж үзэв. Бас хачин гүнзгий юм байна гэсээр босож ирэв.

	Тэгтэл өөр нэгэн жаал урт модоор үзье гэж санал гаргав. Хүүхдүүд адууны хашааны тэндэх уургын ёзоор авч ирэн үзэхэд ёзоорынх нь үзүүрт ямар нэгэн зөөлөн юм тэмтрэгдээд байх шиг байв. Хүүхдүүд тэр нүхийг ухъя гэж байна. Тэгтэл Сосоо хүү:

	— Ухахгүй шүү. Газар ухаад юу хийх юм бэ? Бөмбөг маань энэ л нүхэнд байгаа. Өөр хаана ч байх учиргүй. Энэ нүхнээс бөмбөгөө авахын тулд газар ухаж сэндийлэхгүй шүү. Найзууд аа! Та нар битгий яар! Битгий тэвд! Намайг хүлээгээд л сууж бай! Би хурдан гэгч нь хариад ирье! гээд гэрийн зүг гүйжээ.

	Сосоо удаж түдэлгүй хоёр хувин барьсаар гүйж ирэв. Хүүхдүүд ээлжлэн өнөөх нүхэнд ус зөөн цутгав. Цутгасаар байтал нүх нь усаар дүүрч, бөмбөгний бараа ч харагджээ.

	Бөмбөгнийх нь хоёр бөөрөнд дээрх хоёр нялх унага яг л их ус гаталж яваа нялх унага шиг толгой нь шоволзон нэг далд, нэг ил гарсаар хөвөн гарч иржээ.

	Бөмбөгтэйгөө болсон хүүхдүүд бөөн баяр болон, Сосоогоо тойрон хүрээлж:

	— «Сосоо чи ямар сэргэлэн эр вэ!» гэж дор бүрийдээ шагшжээ.

	 

	2. ГӨЛӨГ

	Сосоо хүү гуравдугаар улирлынхаа амралтаар ээж аав хоёртоо туслалцахаар иржээ. Ээж аав хоёрыгоо «яах юм бэ!» гэсээр байтал хүү нэг бор гөлөг тэжээх гэж хэдэн өдөр хоргоожээ. Ээж нь:

	— Аав ээж хоёр нь энэ олон малын хажуугаар бас нэг гөлөг тойлох гэж бөөн яршиг. Айлын хүүхэд булаацалдаад байгаа бол өгч л орхи! хэмээн учирлан гуйхад хүү нь:

	— Малчин айлд нохой хэрэгтэй шүү дээ. Би одоохон сургуульдаа яваад өгнө. Тэгэхээр аав та хоёрт хань болог. Ядаж гадаа чинь чимээтэй шүү дээ гэж урваганаад болж өгсөнгүй ээ. Аав нь:

	— Миний хүү, энэ муу гөлгөөр ямар золигоо хийх вэ. Хүүгээ сургуулиа тараад ирэхэд жинхэнэ хоточ удамтай гөлөг тэжээгээд байя гэж ятгахад:

	— Тэгвэл энэ гөлөг чинь анч удамтай гэсэн шүү дээ! хэмээгээд нүд нь гялалзан баясахад аав нь:

	— Иш хүү минь, аав нь оготнын хамраас цус гаргах биш, анчин нохойгоор, юугаа хийх вэ дээ. Манайд бол малч, хоточ л нохой хэрэгтэй гэжээ.

	Сосоо хүү яг мал төллөх үеэр ирж, аав ээждээ тус нэмэр болж байгаад буцах дөхөж байлаа.

	Нэгэн өдөр хойд энгэрээс хурга ишигтэйгээ бэлчсэн хэдэн хонь, ямаа хурааж ирэхээр жаал дүүгээн үүрэн явжээ. Ер нь Сосоо хүү хаашаа юунд ч явсан дүүгээ үүрч явах юм уу, үгүй бол бор гөлгөө хөтөлж явах нэн дуртай. Дүүгээ үүрч явах гэсээр байж үүрэг дүүрэг болсон хоёр хүү нь хэдэн хонио хурааж ирэхэд ээж нь урдаас нь тосон очжээ. Тэгтэл дүүгийнх нь өрөөсөн бойтог алга байгааг ээж нь харав.

	Сосоо дүүгийнхээ бойтгийг олж авахаар ээзгий шиг хүрэн чулуу алхах гишгэх зайгүй үргэлжилсэн хойд энгэр өөд ахин мацав. Ээзгий чулуу дотроос хүүхдийг бойтог олно гэдэг даанч амаргүй ажээ. Цөхөртлөө эрж ядаад ололгүй ирэв.

	Ээж нь үглэж байснаа хүүгийнхээ бойтгийг эрэхээр гарчээ. Ээжийнхээ үглэж сүйд майд болж байсныг санаад Сосоо хүү гэртээ тогтож сууж чадсангүй ээ. Хойноос нь очиж хамт эрэлцэхээр явжээ. Ээж хүү хоёр эрээд эрээд бас л ололгүй удав. Сосоо хүү гэр рүүгээ буцан гүйв.

	Түдэлгүй бор гөлгөө хөтөлсөөр ээж дээрээ очив. Ээж нь:

	— Миний хүү дандаа л тоглож явах юм даа. Бас л нохойтой тоглож явна уу? гэж дурамжхан байдлаар өгүүлэхэд хүү нь бор гөлөгтэйгөө тоглон, ээжийнхээ хэлснийг ч сайн дуулсангүй бололтой.

	Бор гөлөг нь хоёр чихээн соотгонуулан ийшээ тийшээ дүүлэн давхиж, Сосоо хүү юуны нь бойтог эрэхтэй манатай гөлөгнийхөө хойноос л «Туу! Туу! Туу-хийг» хашхичин дээгүүр харан харайлгана.

	Хүүгийнхээ эл байдлыг хараад ээжийнх нь дургүй хүрэх шиг болж:

	— Энэ хүүхэд гэдэг амьтан уу, миний муу хүү хэзээ хүн болно доо?! гэж хүүгээ чамлан явав. Тэгээд:

	— За яршиг, харьж үзье! хэмээн бодон:

	— Явъя аа. Олдохгүй юм шиг байна. Одоо яая гэхэв гэж хүүгээн дуудав.

	Сосоо бор гөлгөө барьж авах гэж хөөцөлдөж байна. Цаадах нь баригдах янзгүй зугтааж холдов. Сосоо ээжийгээ дуудаад байхаар гөлгөө орхичхоод ээжийнхээ араас гэлдрэв. Тийн явахдаа хөөрхөн дүүгийнхээ бойтгийг хаячихсандаа гэмшин урвагар явжээ.

	Жаал явж байгаад гөлгөө ирэх нь үү, үгүй юу хэмээн эргэн хартал бор гөлөг нь нэлээн хол араас нь сагсганан ирж явлаа. «Тэгнээ чи! Ирэх л учиртай!» хэмээн дотроо их л маадгар явав.

	Ээжийгээ хариугүй гүйцэх гэж явтал, бор гөлөг нь дэргэдүүр нь баацга баацга хийн өнгөрөх нь нүдний үзүүрт харагджээ. Амандаа нэг юм зуусан шиг харагдав. Лавлан харвал өнөө эрээд олоогүй бойтгийг нь зуучихсан явлаа. Сосоо хүү баярлахдаа:

	— Ээж ээ! гэж тасхийтэл хашхирчээ. Ээж нь гэнэт цочин эргэн зогтусав. Сосоо:

	— Наадахыгаа хараач! Бор юу зууж явааг хараач! гэж гөлөг рүүгээ заав.

	Анхандаа ээж нь юу гээд байна даа гэж гайхан учрыг нь ололгүй, алмайран зогсжээ. Бор гөлөг амандаа юм зуучихсан хажуугаар нь өнгөрөх гэтэл ахин нэг сайн лавлан харж, хүүгийнх нь бойтог мөн байхыг таниад:

	— Үгүй! Энэ золиг чинь... ! гэв. Тэгснээ:

	— Яасан сүрхий үнэрч амьтан бэ! Ийм үнэрч юм чинь... энэ лав анч нохой болно шүү гэж ээжийгээ их л бахтай өгүүлэхэд Сосоо хүү:

	— Би хэлээгүй юү. Анчин нохойны гөлөг гэж хэлээгүй юү! хэмээн яг л ээж шигээн бахдан баярласан аясаар өгүүлжээ. Ээж нь гэртээ ороод, болсон бүх явдлыг аавд нь ярихад:

	— Миний хүү л тэжээнэ гэж дурлаад байгаа юм. Тийм овоо гөлөг юм бол одоо яая гэх вэ, хэдэн малтай, уулын мухарт байдаг манайх шиг айл ч уул нь нохойтой байхад зүгээр л байгаа юм гэжээ.

	 

	3. ХАРУУ

	Сумын сургуулийн хашааны баруун өнцөг ороон харилцаа холбоо руу очдог яг тэр өнцөгт нэг ахимаг насны хүн халтирч унаад, нэлээд удаан босож, хол гэгч нь хийсэж унасан малгайгаа аван хэд сэгсрээд өмсөж байхыг харсан Сосоо хүүгийн яс нь янгинах шиг болжээ. Намрын хуучдаар яг тэнд Сосоо бас л яг саяны ах шиг унасан ажээ.

	Босоод ирэхэд нь толгой нь дүйнгэтэн, хулхи нь шуугин дүлийрч, дагзных нь яс янгинасаар байжээ. Түүгээр явсан хүн болгон шахам халтираад байгаа тэр өнцөгт ойролцоох байшингийн дээврийн ус гоожсоор газар нь ухагдаж, өвөлдөө тошин тогтсон учир болгоомжтой л явахгүй бол ер нь горьгүй ээ. Зарим хүн хэцүүгийн нь мэдсээр яваад яаж ч чадахгүй унах нь ч бий. Сосоо хүү энэ байдлыг бодож болгоосоор нэг арга олжээ.

	Нэгэн үдэш хүн халтираад байдаг тэр сүрхий газар харуу асгажээ. Харуу асгаснаасаа хойш хэд хоносны дараа өнөөх булангаар тойрох гэж явтал хоёр хүн дүнгэр дүнгэр ярилцсаар урдаас нь гарч иржээ. Хүү тэр хоёр хүнд зам тавьж өгөн зогсов. Хоёр авгайн нэг нь:

	— Ямар өлзий нь дэлгэрмээр нь энд харуу асгаа юм бол оо! гэхэд нөгөө нь:

	— Ер өө, ер. Эзний нь мэдэх юмсан хэмээн ярилцсаар дэргэдүүр нь өнгөрөхөд Сосоо:

	— Би... би... асгасан юм! гэж хашхирмаар санагдаж аман дээр нь хэд хэд гарч ирсэн боловч арай л хэлчхэлгүй өнгөрчээ.

	Олны амнаас тийм сайхан үг сонсох Сосоод хэчнээн таатай байдаг ч гэсэн «Би..., би харуу асгасан юм» гэж хэзээ ч, хэнд ч хэлэхгүй дээ.

ДЭГДЭЭХИЙ

	Үнэн худал алин болохыг хэн мэднэ. Тахианы дэгдээхийд нүдний нь хараа нэг л базаахгүй болсон шиг санагджээ. Дэгдээхий хараа муудлаа гэж бодсон цагаасаа будаа тариа, өт хорхой үзэхгүй болчихвол яана даа! гэж сэтгэл зовнин, уулзсан учирсан бүхэндээ миний хараа муудаад байх шиг байна хэмээн ярих дуртай болжээ.

	Нэгэн удаа бөөн бодол болон явтал санаандгүй шаазгайтай уулзжээ. Мөнөөхөн хараа муудсан тухайгаа ярихад шаазгай. дэгдээхийн хоёр тал ээлжлэн гарч сүүлээ годгонуулан:

	— Орон суурин газрын хурц гэрлээс болоо юм болов уу? хэмээн шаг шаг шагширснаа:

	— Ойрын хараа ч болсон аштай юу, чи нүдний шил олж зүүгээч хө! гэж их л найрсаг аястай шаг шаг шагшжээ.

	Шаазгайн шаг шаг шагшсаныг санан санан баясаж, дээр дээр дэвхэрч буун явтал шил зүүнэ гэхэд нэг зүйл дутагдах санагджээ. Шилийг чинь чихнийхээ омог дээр тохож тогтоодог. Тэгтэл надад чих гэхээр юм байхгүй шүү дээ. Шил оллоо гэхэд яаж зүүх юм билээ. Ямар ч гэсэн урдаар чих олъё гэж бодов.

	«Хамгийн том чихтэй амьтан чинь юу билээ» гэж санатал туулай санаанд нь оржээ. Туулайд очин:

	— Би нүдний шил зүүх гэсэн чинь чихгүй учир болдоггүй ээ. Надад энэ том чихээ өгөөч гэсэн чинь туулай хоёр бөөр нь бүлхэн бүлхэн хийн чагнаж байснаа:

	— Би чамд чихээ өгчхөөд өөрөө яах юм билээ? Энэ том чихээрээ хол ойрын анир чимээ сонсож, бутан дундуур бултан, дэрсэн дээгүүр дэгдэж, алах дайснаас амь зулдаж явдаг билээ. Түүнээс биш чамд өгмөөр л байна гэжээ.

	Туулайны эл учир байдлыг дуулаад дэгдээхий даруй буцжээ. Замдаа хэрэм л их том чихтэй. Хэрэмчээс л чихийг нь гуйя байз гэж боджээ. Дэгдээхий, хэрмийн хурилын аман дээр очтол хоёр хөөрхөн чих соотгонуулан байх нь яахын аргагүй өхөөрдөлтэй хөөрхөн чих харагджээ.

	— Хэрэм гуай, хэрэм гуай! Дүүдээ хоёр хөөрхөн чихээ өгч үзээч! Би нүдний шил зүүх гэсэн юм гэжээ. Мэдээжийн, хэрэм яаж хоёр чихээ өгөх билээ. Хэрэм:

	— Болохгүй ээ, болохгүй. Би хоёр чихнийхээ ачаар амьд явдаг амьтан. Энэ хоёр чихгүй бол нэг модноос нөгөө модонд дүүлж явдаг амьтан чинь хэдийнээ хоёр нүдээ модны мөчирт сох хатгуулсан байх биз ээ. Эрхэм дэгдээхий минь намайгаа болгоож хайрлаарай даа. Би хоёр чихээ чамд өгч болохгүй ээ гэжээ.

	Дэгдээхий, өөр том чихтэй амьтан чинь юу сан билээ гэж: бодож бодож, сарьсан багваахайг санав. Хэрвээ сарьсан багваахай л чихээ өгөх юм бол нүдний шил зүүхэд ёстой догь таарах бодогджээ. Сарьсан багваахайд хүрч очтол модны хөндийд; зассан өөрийнхөө хурилд дуг нойртоо дугжирч байжээ. Дэгдээхий түүнийг дуудан сэрээж, чихээ өгөөч гэж гуйсанд сарьсан багваахай нарны хаалт шиг том далавчаа тэнийлгэн, инээмсэглэн аядсанаа:

	— Чи хар амиа л бодож яваа юм шив. Би чамд өгчихөөр нисэж явахдаа юм мөргөж үхнэ шүү дээ гэхэд учир ухааны нь олоогүй дэгдээхий:

	— Багваахай эгч минь! Та нүдтэй байж яалаа гэж юм мөргөх билээ? Би таны чихийг л гуйж байна шүү дээ гэхэд Сарьсан багваахай:

	— Дүү минь. Эгчийн чинь нүд чинийхтэй адилгүй ээ. Минийх өдөр бол юу ч үзэхгүй, харин шөнө болсон хойно юм муухан харна. Би чинь нүдээрээ зам мөрөө харж явдаг амьтан биш л дээ. Ялаа шумуул эргүүлдэн нисэж буун, нисэж буун явахдаа ганц чихнийхээ сонороор аюулаас зайлж явдаг юм гэж учир байдлаа өгүүлжээ. Дэгдээхий ихэд гайхан:

	— Та тэгээд нүдээрээ биш чихээрээ хардаг болж байна уу? гэж асуусанд сарьсан багваахай:

	— Үгүй ээ дүү минь, миний хоолой нисэж явахдаа байнга шун шун дуугарч явдаг билээ. Тэгээд урд маань саад тотгор тулуут даруй тэр дуугаа зогсоож, чихэндээ мэдээлнэ. Мэдээ хүлээж авуут би биеэ татан авч аюул саадыг тойрон одно... Ингэхлээр энэ хоёр далбагар чих маань миний амин гол байх шүү дээ. Тийм үү? гэж хэлээд мөнөөхөн хоолой нь шун шун дуугаран дуг нойртоо дугжраад өгчээ.

	Бяцхан дэгдээхий өдөржингөө гүйж гүйж эцэж цуцахдаа нэг модны сүүдэрт амрахаар хэвтжээ. Чингэтэл асган доторх нүхнээс урт сахалтай амьтан цухуйж харагджээ. Дэгдээхий ухасхийн босож ойртон харвал, Хадны хэргэлзээ хэмээх хулгана байв. Хэргэлзээ дэгдээхийг үзүүтээ нүх рүүгээ ухасхийтэл дэгдээхий жигтэйхэн баясан:

	— Хэргэлзээ, хэргэлзээ! Надаас битгий ай! Би тахианы дэгдээхий байна. Бодвол чи, бутны бор туулай шиг бутан дундуур бултаж, дэрсэн дээгүүр дэгдэж явж бор ходоодоо тэжээдэггүй, хэрэм шиг модноос модонд дүүлдэггүй, сарьсан багваахай шиг ялаа шумуул эргүүлдэн нисдэггүй биз ээ. 

	Тэгэхээр чамд хоёр чих юуны нь хэрэг болоо гэж надад өгчих л дөө. Би нүднийхээ шилийг тохчихоод явж байя гэжээ.

	Хэргэлзээ түүний үгийг сонсоод элэг мадгүй инээж инээж:

	— Дэгдээхий минь! Чиний нүд үнэхээр муудсан юм биш биз? Чи сайн хар л даа! Би яг чам шиг чих гэх юмгүй амьтан. Чи сайн бод л доо. Би нүхний амьтан билээ. Хэрвээ чихтэй бол нүхэндээ орж гарахад мэдээжийн саад болоод байх биш үү? Чи ч гэсэндээ, жигүүртний аймгийн амьтанд чихний хэрэг юу байна даа ер. Нисэж явахад чинь хоёр талд чинь салхины хүрд шиг хоёр далбагар юм тээртэй биш үү? Адаглаад л хамаг хүчийг чинь шавхаж дуусна даа. Хэрвээ чихтэй боллоо гэхэд чи нисэж чадахаа байна шүү дээ. Тэгтэл танай жигүүртэн нөхөд цөм ниссээр л байх биш үү гэжээ.

	— Тэгвэл би яаж нүдний шил зүүх вэ? Ямар арга байна гэж дэгдээхийг асуухад хадны хэргэлзээ:

	— Шил зүүе л гэж бодоод байгаа юм бол нүднийхээ шилийг утсаар оосорлоод хоёр үзүүрийг нь ар дагзандаа аваачаад уячихгүй юу. Тэгээд л болоо юм биш үү гэжээ.

	— Хэргэлзээ минь, би чамд баярлалаа. Нээрэн тэгж болох юм байна шүү дээ! гэж хэлээд дэгдээхий дээр дээр дэвхэрч буун бөөн хөөр баяр болон эгэн оджээ.

